
KUMITAT PERMANENTI DWAR IX-XOGĦOL TAL-KAMRA





Laqgħa Nru 11
It-Tnejn, 1 ta’ Ġunju 2020








Il-Kumitat iltaqa' fil-Parlament, il-Belt Valletta, fl-4.42 p.m.






MINUTI

Il-Minuti tal-Laqgħa Nru 10, li saret fl-4 ta’ Marzu 2020, ġew ikkonfermati. 


PETIZZJONIJIET QUDDIEM IL-KUMITAT

IĊ-CHAIRPERSON (Onor. Joe Mizzi): Quddiemna għandna diversi petizzjonijiet, fosthom dawk li jiġu ppreżentati mill-Membri Parlamentari. Fil-fatt, għandna tlieta minn dawn: waħda b’referenza “MP2”, li ġiet imressqa mill-Onor. Stefan Zrinzo Azzopardi; oħra b’referenza “MP3”, li ġiet imressqa mill-Onor. Chris Said; u t-tielet waħda bir-referenza “MP4” li ġiet imressqa mill-Onor. Glenn Bedingfield. Ta’ min jgħid li l-materji li ġew imqajma f’dawn il-petizzjonijiet intbagħtu lill-Ministeri konċernati, fejn allura l-materja mqajma fil-Petizzjoni bir-referenza ta’ “MP2”, li ġiet imressqa mill-Onor. Stefan Zrinzo Azzopardi, intbagħtet lis-Segretarju Permanenti tal-Ministeru għall-Ambjent, it-Tibdil fil-Klima u l-Ippjanar; il-materja mqajma fil-Petizzjoni bir-referenza ta’ “MP3”, li ġiet imressqa mill-Onor. Chris Said, intbagħtet lis-Segretarju Permanenti tal-Ministeru għal Għawdex; filwaqt li l-materja mqajma fil-Petizzjoni bir-referenza ta’ “MP4”, li ġiet imressqa mill-Onor. Glenn Bedingfield, intbagħtet lis-Segretarju Permanenti tal-Ministeru għat-Trasport, l-Infrastruttura u l-Proġetti Kapitali. 

Qed ngħaddi wkoll lill-Onor. Glenn Bedingfield ir-risposta tas-Segretarju Permanenti konċernat dwar l-aħħar petizzjoni li semmejt u li ġiet iffirmata minn 320 resident mill-Isla sabiex jiġi introdott servizz ta’ ferry bejn l-Isla u l-Belt Valletta. Ir-risposta tas-Segretarju Permanenti tgħid li peress li l-Ministeru ħa konjizzjoni ta’ din il-Petizzjoni, huwa tal-opinjoni li l-materja mqajma hija eżawrita.

Issa ħalli ngħaddu għall-petizzjonijiet li hawn quddiem il-Kumitat.

Qed nippreżenta lill-Kumitat dokument bil-petizzjonijiet li għandna quddiemna: 

Dok. 11	Lista ta' Petizzjonijiet quddiem il-Kumitat.

Hawnhekk hawn referenza għal Petizzjoni Nru 3, imma fil-fatt din kienet diġà ġiet diskussa, u għalhekk naħseb li għandna ninformaw b’dan lil min hu kkonċernat.

ONOR. KARL GOUDER: Allura għandna niktbu lill-persuna kkonċernata biex ninformawha b’dan.

IĊ-CHAIRPERSON: Hekk hu, ovvjament.

Imbagħad hemm Petizzjoni Nru 5, li trid tiġi diskussa hawnhekk. Aħna dwar din il-Petizzjoni diġà bgħatnielkom informazzjoni, fosthom fejn wasalna fuqha, kif ukoll ir-rimarki li kien hemm. Jien naħseb li din il-Petizzjoni għandha tintbagħat lil min huwa responabbli mill-qasam tal-kultura biex huwa jagħti l-feedback tiegħu, u mbagħad aħna nkunu nistgħu ngħaddu dan il-feedback lil min ressaq din il-Petizzjoni.

ONOR. KARL GOUDER: Taħseb li din il-Petizzjoni għandha tintbagħat lil min huwa responsabbli mill-qasam tal-kultura biss, jew anke lil min huwa responsabbli mill-planning?

IĊ-CHAIRPERSON: Jien m’għandix problema li din tintbagħat lil min huwa responsabbli mill-planning ukoll.

Niġi issa għal Petizzjoni Nru 6. Din l-istess: għadha ma ġietx diskussa hawnhekk, u naħseb li wieħed għandu jara kif se nittekiljaw din il-Petizzjoni. Fl-opinjoni tiegħi, anke f’dan il-każ għandna nirreferu din il-Petizzjoni lill-Ministeru għall-Ġustizzja, l-Ugwaljanza u l-Governanza, ħalli mbagħad, wara li dan jagħtina l-feedback tiegħu, inkunu nistgħu niddiskutuha hawnhekk.

ONOR. KARL GOUDER: Naqblu.

IĊ-CHAIRPERSON: Petizzjoni Nru 7 qed tiġi diskussa.

ONOR. KARL GOUDER: Din il-Petizzjoni hija ffirmata minn 7,000 ruħ, li huma ħafna.

IĊ-CHAIRPERSON: Din il-Petizzjoni għandha tintbagħat lil kull min hu kkonċernat, u mbagħad aħna għandna nistennew il-feedbacks tagħhom kollha.

ONOR. KARL GOUDER: Trid tintbagħat lil min huwa responsabbli mill-ambjent, mill-ippjanar, ...

IĊ-CHAIRPERSON: Kollox sew.

Imbagħad naħseb li Petizzjoni Nru 8 għandha tintbagħat lill-Ministeru għall-Edukazzjoni u x-Xogħol.

ONOR. KARL GOUDER: Imma din il-Petizzjoni tirrigwarda skola waħda partikolari?

IĊ-CHAIRPERSON: Hu x’inhu, xorta għandha tintbagħat lill-Ministeru għall-Edukazzjoni u x-Xogħol.

ONOR. KARL GOUDER: Iva, naqbel.

IĊ-CHAIRPERSON: Mela hemmhekk qbilna wkoll.

Petizzjoni Nru 9 trid tiġi diskussa hawnhekk. Ta’ min jgħid li dwar din il-Petizzjoni diġà kien hemm ħafna diskussjonijiet. Imma għalina jkun aħjar jekk anke għal din il-Petizzjoni ningħataw il-feedback minn min hu responsabbli fil-Ministeru konċernat.  Żgur li għal din il-Petizzjoni l-ewwel irridu ningħataw il-feedback minn min hu responsabbli mill-qasam tal-ippjanar, mill-qasam tal-infrastruttura u minn Għawdex, ħalli mbagħad inkunu nistgħu mmexxu minn hawnhekk.

ONOR. KARL GOUDER: Kollox sew.

Rigward Petizzjoni Nru 10 nista’ ngħid li saret il-korrispondenza neċessarja bejn l-Ombudsman u min hu konċernat, u għandna wkoll risposta biex dan il-każ ikun magħluq. Għalhekk nissuġġerixxi li ninformaw lil min ressaq din il-Petizzjoni, kif inhu propost, billi ngħidulu hekk:

[bookmark: _GoBack]“Il-Kumitat ħa inkonsiderazzjoni t-talba tiegħek u kkuntattja lill-People and Standards Division għall-veduti tagħhom. Il-Kumitat jagħmel ukoll referenza għas-sentenza tal-Ombudsman, liema sentenza kienet komunikata lill-Kummissjoni dwar is-Servizz Pubbliku, lill-Prim Ministru u lis-Segretarju Permanenti Ewlieni, kif ukoll kienet tqiegħdet fuq il-Mejda tal-Kamra mill-Ispeaker fl-1 ta’ Novembru 2018. Fid-dawl ta’ dan kollu, il-Kumitat huwa tal-opinjoni li ma jistax ikompli jikkonsidra t-talba tiegħek.”

ONOR. KARL GOUDER: Imbagħad, ovvjament, jekk dawn jirrisponduna lura, aħna għandna naraw din il-korrispondenza.

IĊ-CHAIRPERSON: Jekk jirrisponduna lura, mbagħad ovvjament aħna naraw x’ikunu rrispondew. Però, il-każ dwar din il-Petizzjoni tista’ tgħid li diġà ġie magħluq, għalkemm aħna erġajna għamilna referenza għaliha u se nerġgħu nibagħtu din ir-risposta. Qed naqblu?

ONOR. KARL GOUDER: Iva.

IĊ-CHAIRPERSON: Petizzjoni Nru 11 tirrigwarda l-Knisja tal-Madonna tal-Pilar biex din tibda tintuża mill-komunità.  

ONOR. KARL GOUDER: X’nistgħu nagħmlu fuq ħaġa bħal din?!

IĊ-CHAIRPERSON: Naħseb li wieħed irid jara liema huma dawk l-entitajiet li għandhom ...

ONOR. KARL GOUDER: Bħalissa din il-knisja qed tintuża?

IĊ-CHAIRPERSON: Jien qed nifhem li bħalissa din il-knisja mhijiex tintuża, u fil-fatt din il-Petizzjoni saret biex tibda tintuża. Min-naħa tiegħi, jien ma nsib l-ebda oġġezzjoni biex tibda tintuża, imma m’iniex jien l-awtorità ...

ONOR. KARL GOUDER: Mhux hekk?!

IĊ-CHAIRPERSON: Għalhekk jien nirrakkomanda biex l-ewwel naraw liema hi l-entità responsabbli minn din il-Knisja, ħalli mbagħad din tkun tista’ tagħtina l-feedback tagħha u nkunu nistgħu mmexxu minn hemmhekk.

ONOR. KARL GOUDER: Jien naħseb li l-OPM huwa responsabbli.

IĊ-CHAIRPERSON: Fil-fatt, diġà kienet intbagħtet xi ħaġa lill-Prim Ministru f’dan ir-rigward. Jien naħseb li lill-OPM irridu nibagħtuha.

ONOR. KARL GOUDER: Kollox sew. Mela, nibgħatuha lill-OPM u mbagħad naraw x’jgħidulna.

IĊ-CHAIRPERSON: Petizzjoni Nru 12 għadha miftuħa, u allura nissuġġerixxi li nħalluha sakemm tingħalaq.

ONOR. KARL GOUDER: Għandu jkun din konna żidnielha xahar.

IĊ-CHAIRPERSON: Hekk hu.

Imbagħad, għal Petizzjoni Nru 13, li tittratta dwar l-immigranti illegali, aħna  qed nissuġġerixxu li s-Sur Aquilina jiġi informat li l-materja mqajma fil-Petizzjoni tiegħu ġiet riferuta lis-Segretarju Permanenti fil-Ministeru għall-Intern, is-Sigurtà Nazzjonali u l-Infurzar tal-Liġi. Imbagħad, ovvjament, lis-Sur Aquilina ngħaddulu l-feedback li ningħataw mis-Segretarju Permanenti.

B’hekk eżawrejna l-petizzjonijiet kollha li l-Kumitat għandu quddiemu. Issa, meta nirċievu r-risposti mill-entitajiet konċernati, fil-laqgħa li jmiss aħna nkunu nistgħu ngħaddu dawn ir-risposti lil min ikun għamel dawn il-petizzjonijiet.

Il-ħsieb tiegħi huwa li wara li l-petizzjonjiet jagħlqu, ma nħalluhomx pendenti għalxejn imma niddiskutuhom ftit ġranet wara, ħalli mbagħad naraw fejn nibgħatuhom biex inkunu nistgħu ningħataw feedback dwarhom. Għallinqas, b’dan il-mod, lil dawk li jkunu ressqu petizzjoni nkunu nistgħu nagħtuhom il-feedback li nkunu ngħatajna aħna.

ONOR. KARL GOUDER: Fair enough.

IĊ-CHAIRPERSON: Mela għal-lum nistgħu nieqfu hawnhekk. Nirringrazzjakom.

Fil-4.54 p.m. il-Kumitat aġġorna.

